
Ri zopju ñeje ri opju
in jñaa. Jñatrjo

En este Libro de lecturas 
se han contemplado textos 
de diferentes autores y 
pueblos, obras que permiten 
desarrollar la habilidad de 
la lectura en voz alta, la 
identificación de algunos 
elementos básicos que dan 
sentido a nuestra lengua escrita; 
así también se consideraron 
textos recreativos que permitirán 
poner en juego la imaginación del 
lector.

Estas obras fueron seleccionadas, 
pensando en los contenidos y 
actividades contempladas en el 
Libro del adulto y la importancia 
del aprecio que deba tener la 
palabra escrita.

Kja nu Xiskuama zopju jo opjuji 
yo ts’ixoru k’o nrre n’año ntee 
k’o jo dyatr’a ñeje nrre n’año 
jñiñi, ts’ixoru k’a jetsk’i ri 

zopju na jens’e, kja yo ts’ixoru 
ñetse yo nrre n’año yaxu kja yo 
dyaxu pa ri soo ri zopju, nrre ba 
enje yo ts’ixoru k’o soo ri mbeñe 
jango ga mburu ñeje jango ga 
ngaru.

Nujio ts’ixoru jo juajnuji, jo 
mbeñeji nziga kja yo ts’ib’epji 
k’o ba enje kja nu xiskuama nu 
tr’ante soo ri jñanrra k’a me na 
joo ma gi opju nu jñaa.

Nu tr’ata ngunxoru yo jichi yo tr’ante, xits’i na joo gi 
enje kja nu xiskuama k’a ne chjuu Ri zopju ñeje ri opju 
in jñaa. Jñatrjo. Nujnu nee ra jits’i jangorgi pepji ñeje 
jangorgi meya ri zopju ñeje ri opju in jña’aji jñatrjo 
k’a ñaji kja yo jñiñi. Soo ri pepji k’o jangorgi ñee pa ri 
chjuru nu k’o dya ri pjechi ri zopju ñeje ri opju.

Ma ya gi para na joo ri zopju ñeje ri opju, ya na jotrjo 
ra soo ri jiod’u k’o xe dyaja k’o ri meya, ga kjanu soo ri 
satr’a nu jangorgi ñee.

Kja nujnu xiskuama ri chotr’u yo nrre n’año ts’ixoru: 
nziga kja yo pezhe, yo b’ezhe, yo pechkeji, yo kjaji 
tsema tsema, yo kjaji pama pama ñeje yo gi mbeñe.

Na joo k’a, ma ri maa kja d’aja ngunxoru, ri tsaa tenxe 
yo ra xits’i in xopunte ñeje nu xiskuama. Nzi ri kjuaru 
nziga d’aja ts’ixoru, dyus’u k’a nziga d’aja ts’ib’epji, 
tenxe k’o ya gi meya. Ga kjatrk’u, yo ri meya kja yo 
ts’ixoru soo ri pepji ko nujio yo paa k’o xe ri mimi.

Mbeñe dya gi b’ub’uts’eje jangorgi meya ri zopju ñeje 
opju, gi dyojui in Xopunte, in dyoji ko yo gi poji kja 
ngunxoru, nu mazi gi dyoji ngeje nu xopunte k’a jits’i 
pama pama a ngeze dya ra u’eñe ngek’o ra mboxk’u ri 
dyatr’a yo dya gi para, ra xits’i o ra mboxk’u ma dya gi 
para.

Mojo ra nu’uji

Mi b’ub’u d’aja paa, 
d’aja mbarza k’a jo maa 
a tr’eje jo nuku d’aja 
dyonza. Kjanu dyonza 
mi mimi d’aja ntee k’a 
mi chjetrjui anxe, k’a jo 
dyotu nu mbarza k’a dya 
ro nuku nu zaa.

Nu mbarza dyabo nuku 
nu zaa. Nu ntee k’a mi 
chjetrjui anxe, jo unu 
pojo, kja nu xipji: —Ra 
kjago k’a ra kjogu k’o 
jñii k’o me gi nee, nutsk’e 
ñeje in suu.

Nu mbarza jo maa d’adyi ma mbechpe in suu. Nu 
nrrixu membo maja k’a jo jiombeñ’e ro dyatr’a 
jñonu. Nrrezek’u, nu mbarza jo majma: —Mendi 
nego ra sii d’aja tr’ata ngexepjo mbujom’u. Ga 
kjanu jo ñ’etse kja mexa d’aja tr’ata ngexepjo 
mbujom’u.

Yo jñii k’o me mi nee

Yo jñii k’o me mi nee

Nu nrrixu, membo ud’u, kja nu májma: 
xi ro ngatr’u kja in xijñu nu ngexepjo 
mbujom’u, ga kjanu nu ngexepjo 
mbujom’u jo ngatr’u a xijñu. Nu mbarza 
jo majma: —xi ro nrrogu nu ngexepjo 
mbujom’u kja in xijñugo kjanu nrrogu 
nu ngexepjo mbujom’u kja nu mexa.

Nrrezek’u, dya mi nrreñebi. Ko nu k’a jo 
chubi, jo b’ezhibi yo jñii k’o me mi nebi.
Ga kjanu jo sibi nu tr’ata ngexepjo 
mbujom’u, jextrjo nujio jo nrrojui.

Secretaría de Educación Pública.
Español. Lecturas. Primer grado, México,

5a. ed., 2005, p. 69.

Xiskuama zopj

E xuba lojo

D’aja nu paa, mi jinkjo mi b’ub’u d’aja xutr’i k’a me 
ma tr’oxu, nu tata dya mi jetspi kjoko ro chjutubi, 
d’aja paa jo enje ts’iue kjanu zidyi kja in cho’o, jo 
kjogu yo paa, nu nrrixu jo musu d’aja ts’itr’i k’a 
me mi jas’a in xii nziga kja miño, mi jñus’u nziga 
kja ntee, ma jo te’e nu ts’itr’i me ma zezhi, d’aja 
paa jo ngus’u nu zaa k’a mi k’omu nu tr’ogu nu 
jango mi b’ub’u kja nu nbedye ko nu nana, nu 
nana jo nzhogu kja in zumu, ma jo zatr’abi nu tata 
dya mi krebo k’o mi janrra, kja nu zojui ko inxutr’i 
jangorgo ts’apubi pa ro jichibi ñeje kjoko ro tsaa nu 
palino, dya kjoko mi nee nañak’a me mi jas’a inxii, 
kja nu ma nubi nu mbokjimi ixonetrjo ro tsaa nu 
palino, kjanu jiomb’ubi inchjuu jo nu jñusb’uji xuba 
lojo k’a ne ra máma: Xuba ngeje inchjuu; lojo ngeje 
k’a mi b’ub’u a jomu kja nu menza.

Nujio jo pepji: Pánfilo Anselmo Paulino

E xuba lojo

Nu paa k’a ro ngaru nu xoñijomu

Yo pjeko nrre kjogu kja nu xoñijomu yo soo ra poru, 
ga kjanu jo kjogu kja nu nrree xoñijomu a xoñ’iji 
nu paa 11 nu zana yencho nu kjee 1991. Mi ngeje 
nu dyech’a d’aja edyi paa ma jo ngóm’u nu zana 
e jyaru, jo mburu b’enxomu kjanu ngib’i na joo e 
jyaru. Kja yo jñiñi jñatrjo, nu paa k’a, na punkju ntee 
jo mbedyeji pa ro ma pepjiji kja in juam’aji, nziga 
kja yo paa k’o ya kjogu, yo dyaja jo ngejmeji kja in 

zumuji; ma jo unuji ngenrra k’o mi kjogu, na punkju 
k’o jo pizhi ma mbeñeji ro ngaru nu xoñijomu, 
yo dyaja ntee mi ue’eji me mi petsaji, yo dyaja jo 
mburu xoruji jo juntr’uji nzichujn’u ñeje n’itsimi 
nrreje ngek’o ro mbedye na yeje e jyaru, yo dyaja 
jñiñi jo zuntr’uji in ts’itr’ezi kja n’itsimi, nujio dya 
jextrjo yo ntee yo kjogu, nujio nrre kjogu yo uii k’o 
jo ngejme nu jango mi nzhod’uji dya kja bo ñ’un’uji 
ma jo b’enxomu jo mburu jues’i yo s’eje a jes’e, 
nujnu nrrum’u jo mezhe k’o dyech’a ts’iki edyi paa 
dya kjok’o mi nzheñ’e, ts’ike, ts’ike ga jonxoru nziga 
kja yo dyaja paa, jo ñ’etse jango ma tojo yo s’uu, jo 
mburu tojo yo tareje, yo rekjua jo u’eeji, yo b’aga jo 
yuu, yo dyoo jo pjagaji, nu ts’inrram’a ma jo jonxoru 
jo ñ’etse nziga kjaa tenxe yo paa, nu jextrjo k’o poru 
ngeje e jyaru k’a jo mbes’e a nrree a jes’e.

Nujio jo pepji: Grisell Aniceto Ventura y
José Dolores Juárez Guadalupe

Nu paa k’a ro ngaru nu xoñijomu

Nu menzheje

D’aja chi’i k’a mi k’iji nrrareje, mi b’ub’u nu jango 
ma jens’e k’a mi pib’i nu nrrareje, ma nrrempa me 
mi jmuru yo mboru k’o mi k’as’u in zhenchju, rekjua, 
pjad’u ñeje nzhunu, mi eñeji kja nu nrrareje, ma 
ra jñanrraji a xoñiji, mi b’ub’u k’o yeje ts’itr’i k’o 
mi d’aku ga manu, ga ñejua, me ma joo inb’itu 
k’o mi jebi, kjo mi ts’ingaxabi, ma ra tsaji k’a ra 
zatr’abi a jmii mi tansatr’obi dya mi téb’ebi o d’ama 
otrjobi. D’aja paa yeje mboru jo jñanrrabi na yeje, 
kja nu ngos’ubi k’o dyaja nu dyoji, ma jo pumuji ro 
jñanrraji nu jango mi d’akubi ya mi otrjobi, kja nu 

Nu menzheje

májma k’o dyaja dya mi mejme k’o ue jñanrrabi. K’a 
nzhaa ma jo satr’abi kja inzumubi, jo ngos’ubi nu 
tata k’o ue jñanrrabi k’a nrrempa kja nrreje, nu tata 
jo xipjibi k’a dya kja ro eñebi kja nu tr’oreje d’ange 
ro eje d’aja paa ro zidyibi, dyabo dyarabi nrro bo 
metr’jui na yeje, danga eje d’aja nu paa k’a dya kja 
bo mbes’e, k’a d’aja nu dyojui, kja nu maa k’a d’aja 
jo ma xipji nu tata, nu intata ixo ma nuutrjo kja nu 
tr’oreje dya kja bo chotr’u, ma jo zuru d’anzo d’aja 
xoru kja chotr’u a ñunu nu tr’oreje, ya ue nrruu, 
nrrezek’u k’o dyaja mboru dya kja bo jmuruji kja nu 
nrreje pa xe ro eñeji.

Pezhe jñatrjo
Nujio jo pepji: José Dolores Juárez Guadalupe

Nrrixu, jextrjots’uge, dya kjoko pjeko ra xits’i
dyata jango ga kjats’u. Dya gi ne’etrjo k’a ga 
kjanu k’a gi kejme kja in nzumu; tsaa yo soo ri 
tsaa; tsaa k’a ri tee. Pjujuaja na jens’e, Ñe’e k’a 
ri tsaa ya ri… dyatr’a ñeje…dya gi uee ma dya 
gi maja, jñus’u in ñii tsaa k’a ri tsaa na joo, dyata 
jango ga kjats’u, in ts’ianxe k’a dya k’otr’u; nu 
k’o soo ri tsaa. Jñus’u in ñii, pedye nu 
jango ga kjats’u.

Nutsk’e gi mimige pa dya ra k’ok’u, 
tsaa k’a ri mimi na joo.

Tsaa k’a ri chopu nu jango ga kjats’u.

Nujio jo pepji: Grisell Aniceto Ventura

Dya k’ok’u

Ts’inana

Ts’inana

Ts’inana, ngetsk’e nu mazi ri nego ngets’ke 
nu dyak’u e mizhokjimi.

Ri d’ak’u pojo nañak’a gi peski
kja inpjeme, gi ñeze, gi pjoku ñeje gi uinzi.

Nziga kjast’ke ri nego ga kjanu.

Ma ri mbeñego yo me na zoo,
ngets’ke ri mbents’e.

Ra enje d’aja nu paa k’a ra kjotr’k’
u tenxe yo gi tsaa pa nuts’ko.

Nujio jo pepji: Grisell Aniceto Ventura

Nu tr’eje

Me na zoo nu tr’eje, me na joo dya pjeko 
ts’aa, me jaa na punkju yo nrre n’año 
zaa: tizhi, trjum’u, ñeje k’o xe dyaja; b’ub’u 
yo dyaja k’o mazi dyanrra tee, kja jomu 
tee yo pjiño ñeje yo kjojo. Nujua kara 
yo nrre n’año uii, kja yo nrrunza kara 
yo na punkju ts’iui, kja yo dyeza ñ’etse 
na punkju nguns’u, me jara na punkju 
xepje ñeje yo ts’imoro, kja jomu kara yo 
pjantr’eje, yo kjua, yo k’inkjua, yo ts’imiñ’i, 
yo ujmu ñeje k’o xe dyaja. Nu tr’eje ngeje 
in dyojui nu b’ezo, unu nrraxichje pa ra 
dyatr’a yo in nzumu ñeje k’o xe dyaja k’o 
ne jiod’u. Unu zaa k’o ra ñ’oru, trjem’e, yo 
lulu, yo nrrajna ñeje yo uii yo mazi ne jiod’u, k’o mazi 
na joo k’a kja trjitsi na joo nu nrrajma k’a ri kjus’uji, 
ko in k’ajomu pjutu ra ñ’eje yo dyeb’e, ko in maxara 
yo xiza kjapu ra tee yo pjeko nrre ra nrrujmuji.

Nujio jo pepji: José Dolores Juárez Guadalupe

Yo tsich’a ts’idyaxu

Yo tsich’a ts’idyaxu

Ngets’ko d’aja ts’irrumbo ko d’aja ts’iza
ne chjunzgo a
ri nzhod’ugo kja juajma, ri
tôtr’u d’aja mexe ñeje
d’aja ngoo k’a májma iii jo pitsigo
kja nu májma ooo 
ints’inanago jo májma uuu.

D’aja k’ijmi kja nu ngumpaxa

Nujna mi ngeje k’a d’aja k’ijmi k’a me mi juejme jo zoo 
trjeje, mi kjutr’u gamanu gañejua mi jod’u jango ro 
soya. Jo jiod’u k’o nrre n’año nangaru, dya mi totr’u, 
mazi mi kjapu na kjuana in chjeje, mi soo ro nrruu. 
D’anga jñanrra d’adyi d’aja ngumpaxa, dya bo mbeñe 
na yeje, jo tsutr’u d’adyi jo ma ngich’i pa ro soya. Ma jo 
inji dya bo unu ngenrra k’a dya ma joo k’a ro kjogu, jo 
jñanrra d’aja ntee k’a mi pjoru uii mi nee k’a ro mbotr’u 
ko d’aja mone, jo yuru k’a ts’ike kja nu zoo nu k’ijmi, 
jo únu ngenrra nu k’o mi nee ro tsaa nu ntee, kja nu 
xipji: dya gi potr’ku, ri parago k’a gi b’ub’uge tseje soo 
ra mink’obi, ra kjaa k’a mazi xe ri pes’i na punkju yo ya 
gi pes’i, ma jo dyara nujio, nu ntee dya mi para pjeko 
ro tsaa, kjanu zonu, dya bo ngejmetrjo ga kjanu, kja 
nu dyonu nu k’ijmi, jangorgi pjoxku, nu k’ijmi jo nrruru, 
jextrjo k’a ri nee ri jiezgi ya ro xitsí: nudya ma soyatrjo, 
k’a na yeje nu paa ma dya be mi jonxoru na joo nu 
k’ijmi jo zogu nu ngunpaxa, ma jo nzhogu nu ntee, nu 
k’ijmi dya kja mi b’ub’u, mazi bo nrrojo nu k’ijmi ke 
angeze.

Nujio jo pepji: José Dolores Juárez Guadalupe.
Nujio pexkeji, Zumi.

Yo mbad’u a Sanjimo

Yo mbad’u a Sanjimo

Ra pech’keji nu k’o jo mbech’kegoji. Nrreze mi 
jinkjo k’o ja nzii ntee k’o menzumu a San Bartolo, 
jo jmuruji pa ro mbad’ûji a Sanjimo. A Sanjimo mi 
matr’uji yo ntee ko d’aja xitrji k’a mi zunu, yo ntee 
mi u’eñeji, dya mi ju’uji nu pjantr’ezi dyanrro mi 
paraji jangorga chju’uji kja nzumuji jextrjo k’a mi 
pes’iji yo mone, maza ñeje ch’inza.

D’aja paa, d’aja nrrixu k’a kjage mus’u ints’imbane 
yo ge ngich’i kja nu jñiñi, ya b’echi ma etr’oji, yo 
nu dyoji nu nrrixu jo buguji dyabo ngotr’b’uji ñi’i a 
ngeze, ma jo saja yo s’onte, jo mbotr’uji nu nrrixu 
ñeje ints’imbane, diaxka joo ga dyopkubi, kja nu 
mbots’pubi k’o intsinge.

Xe d’aja paa d’aja ts’itr’i k’a mi edyi 12 kjee mi 
ijitrjo, nu tata jo matr’u pa ro b’ob’u, yo nu dyoji 
jo moji. Yo s’onte jo zuruji nu ts’itr’i kja nu ma 
ngotr’uji, nrrezek’u jo dyopkuji a ñii, a dyee, a 
ngaa, jo nzûntr’ubi na joo, ga kjanu jo kjogu na 
punkju kjee, dya pjeko tsapuji yo s’onte.

Nujio jo pepji: Anónimo
Nu ntee k’an’año majma nu jango ga ñaa nu jñaa: José Dolores Juárez Guadalupe

San Simón de la Laguna, Donato Guerra, Estado de México.

In chuu nu u’ee ñeje nu s’une

In chuu nu u’ee ñeje nu s’une

Kja nu d’aja tr’eje k’a me ma poo pjiño, mi b’ub’u 
nu s’une miño ñeje nu u’ee, dyanrra ma jee nu 
jango mi b’ub’ubi, mi m’an’a d’aja ts’iui k’a ya ge 
nrruu nu k’a ro dyeje in jñon’ubi, nziga yejui me mi 
nee ro zibi nu jñonu k’a mi ñ’etse me ma kijmi, jo 
mburu chubi ngek’o ro ñ’etse kjoko ro zii.
Kja nu chuu , mi tsagabi na zezhi pa kjok’o ro nrruu , 
ma jo kjogu d’aja nrrajme ya ge mboo in kue’ebi, 

me ma uu ma zobi, kja nu nungubi a jomu mi ñ’etse 
k’a ya ma tubi.

Dya únubi ngenrra, nujnu jango mi chubi jo kjogu 
d’aja dyoo, jo jñarra k’a ya ma tu’utrjobi kja nu 
nrrun’u nu ts’iui k’a ya be nrruu, ma jo nanga nu 
u’ee ñeje nu s’une miño jo tsijui kja nu majma nu 
u’ee: me na ngojozugobi, chjadya k’a ro sigobi 
ngeje nu d’aja k’a jo nrrojo.
 

Nujio jo pepji: Anónimo

Nu k’a mi pes’i nu uxua

Nu k’a mi pes’i nu uxua

Mi b’ub’u d’aja nrrixu k’a mi siji d’aja b’ezo k’a dya 
mi ngeje inpale dya mi chutub’i, nziga yejui dya mi 
matr’ubi e palesito dya mi pebi kja nitsimi, dya 
mi janrraji na joo kja injñiñibi.

D’aja paa jo maa nu nrrixu k’a d’aja ngumu nu 
jango jo xipjiji ro ma xoru nu jñakjimi, dya mi nee ro 
maa, pesk’a jo maa.

Ma mi xoruji nu jñakjimi tenxe yo ntee k’o mi b’ub’u 
kja nu ngumu, nu nrrixu dya ma joo ma dyara 
nrrezek’u jo mburu jo mapju, mi májma mi b’ub’u 
k’a d’aja k’a mi kjutr’pu inñixte. Tenxe k’o mi 
b’ub’u kja nu ngumu mi janrraji nu inñixte nu 
s’orixu mi kjutr’puji kja inxutrju, pe dya kjoko mi 

b’ub’u ni ri d’aja dyee k’a ro ngutrb’u 
inñixte nrrezek’u jo májmaji mi 

ngeje nu uxua k’a jo tsaa.

Héctor González Carranza
Nu ntee k’an’año majma 
nu jango ga ñaa nu jñaa: 

Anónimo
Monografía municipal 

de Valle de Bravo,
Comité Editorial de la 

Administración Pública Estatal,
México, 1999, p. 119.

Nu nagual

B’ub’u yo uii k’o dya ngeje uii nziga kja yo s’onte yo 
ya mbezhi nagual. Nziga kja, kja yo ñ’ii yo b’ub’u 
ts’eje soo ra zidyiji yo xutr’i.

D’aja s’onte soo ra mbezhi k’ijmi k’a me na s’oo o ra 
mbezhi tepezkuintle, pa ra nzhod’u d’adyi nu jango 
jaa na punkju pjiño o ra mbezhi ngam’a ya ro zaa 
muxa.

D’aja xomu, d’aja ntee k’a pepji kja juajma jo 
nrraka pjeko ma uii mi ngeje k’a mi saa nu trjoo kja 
in trjujm’u.

Nu nagual

Jo jñanrra mi kich’i d’aja ts’ingam’a, jo pjatr’u ko in 
zapju, dya sutu.

Ma jo nzhogu kja in zumu, jo mbechpe in nana:

—Mi b’ub’ugoba kja nu ngumu, jo saja k’a d’aja 
k’a ma zezhi —d’aja in xoru— kja nu xitsi: —dyara 
María, me ri otr’k’u, ri xipji in ch’ii k’a dya kja ra 
pjaku. Dyaga punkju k’o ra si’i, dya pjek’o ri pes’i, 
dyanrra ga punkju k’o ri si’igo…

B’ub’u uii k’o dya ngeje uii, ngeje yo s’onte k’a ya 
mbezhiji yo nagual.

Nujio jo pepji: Tony Johnston, “El nagual”, en Colibrí. 
Enciclopedia ilustrada para niños, T. 7, 

México, SEP, 1979, p. 1539.

In b’ezhe nu trjoo

Nu trjoo mi tr’ogu a jomu k’a d’aja tr’ataranrrojo, 
jextrjo yo xakja k’o mi para. D’aja nu paa nu 
yob’u jo zoo k’o janzi nrrechjoo k’o jo mbozu yo 
xakja ma mi tunuji ga maa kja inzumuji. Ma jo zii 
menbozonkimi. Ma jo nzhogu yo xakja ma ya uee 
xomu; nu yob’u jo nrrutr’uji a xutrju yo xakja, nu 

In b’ezhe nu trjoo

triogu nu jango mi kich’i yo xakja dyanrra ma nojo 
pa ro soo ro pench’i yo nrrechjoo, kjanu jiezitr’o jo 
ngemetr’o ga kjanu ko nu k’o uee mbozu yo xakja.

Ma jo nzhogu jo jmutu k’o xe dyaja uii, nu yob’u 
kja nu pixi, k’o dyaja uii mi neji ro mbaraji pjeko 
uee zii ngeko me ma joo ma yud’u inpjixi. Nu yob’u 
dya mi ne ro májma k’a uee chotr’u k’a d’adyo 
jñonu, nujio dyaja uii jo nrrutr’uji a xutrju nu yob’u 
pa dya ro jñanrraji, ga kjanu jo zo’oji yo nrrechjoo; 
kja nu dyotuji xe dyaja nrrechjoo yo xakja; yo xakja 
ma jo nu’uji k’a dya mi soo ro uiñiji tenxe yo uii 
dya bo ne’eji. Yo uii jo dyotu yo tr’atambaxakja ro 
mb’osuji ñeje nu ngoo, dya bo soo ro ngich’iji kja 
nu ts’itrjogu, nrrezek’u jo xipjiji nu b’ezo k’a ya uee 

chotr’uji k’a d’aja jñonu k’a me ma kimi, nu b’ezo 
jo chad’a nu tr’ataranrrojo pa ro soo ro ngib’i 

yo nrrechjoo.

Nujio jo pepji: Anónimo
Nu ntee k’an’año majma nu jango ga ñaa nu jñaa:

 José Dolores Juárez Guadalupe

Nu ts’ikutu

Nu ts’ikutu dya pjeko mi pes’i dya mi soo ra chjutu, 
ngek’o, me mi uee ma nrrempa ñeje ma xomu dya 
pjeko mi totr’u.

Nu kjoxs’u, k’a ya ge mezhe jo mbara, jo juetse kja 
nu xipji ro mbosu ga kjanu jo matr’u yo uii kja nu 
tr’eje, kja nu xipji:

—D’aja suns’u nee ra chjutu, angeze dya pjeko 
tejme, ngek’o dya soo ra tsaa. Dya kaja chjebe, 
makjezhe, dya kiji dyatsi, ni ri ngeje tr’entr’o ñeje 
jñeje. Otrjo, dya pjeko pes’i. Tenxezugoji ra pjos’uji.

Nu ts’ikutu

Yo uii jo majmaji k’a ro mbos’uji na joo.

Nu sájñ’o jo majma: Nutsk’o ra ún’u nu 
chjebe.
Nu tuns’u jo majma: Nutsk’o ra ún’u yo 
dyatsi.
Nu ñureje jo majma: Nutsk’o ra ún’u nu 
tr’entr’o.
Nu ngunu jo majma: Nutsk’o ra ún’u nu 
ongunu.
Nu mapjixi nu jñus’u ajna jo majma: 
Nutsk’o ra ún’u nu pjixi.
Nu mbans’u jo majma: Nutsk’o ra ún’u nu 
mbayo.

Ga kjanu, jo chjutu nu ts’ikutu, ma jo ziji 
k’o otr’u in ts’itr’i nu kjoxs’u jo tsaa palinu.

Bézhe yucateca.
Leyenda yucateca (ver. de Ermilo Abreu Gómez)

Español, Lecturas. Quinto grado
Secretaría de Educación Pública, México, 1972, p. 21.

Nu judío k’a mi nzhod’u

Ma mi nzhod’u e Jesús mi jizhi, yo ntee me mi potr’uji 
pa ro nrreb’eji na joo ma ga zatr’a, ñeje ra unuji 
jñonu nu jango ra soya. D’aja paa ma jo kjogu kja 
inzumu nu Judío k’a dya mi saja nrro mi trjemb etrjo, 
a ngeze jo ñusb’u nrreje k’a me ma paa a ngaa e 
Jesús; ko nujio jo tsaa ga kjanu e Mizhokjimi jo zud’u 
kja nu tsapu ro ,nzhod’u tenxe kja nu xoñijomu dya 
ro soya, ro nrreb’e ma ngaru tenxe yo kjee, dya ro 
soo ra zatr’a a jens’e ni a limbo, ma mi janrra yo 
tareje ma ra kjogu ma xoxtrjo mi pjechi k’a d’aja 
matrjojo, jextrjo ma xabaro ñeje ma nrrambaxkjua 
ma soo ra soya k’a d’aja edyi paa (1 hora) ma ra 
jñus’u e jyaru.

Nu ntee k’an’año majma nu jango ga ñaa nu jñaa:
 José Dolores Juárez Guadalupe

Nujio jo pepji: Carlos César Marón Becerril
Monografía municipal Villa de Allende,

Comité Editorial de la Administración Pública Estatal, 
México, 1999, p. 134.

D’adyo kjee

Nu d’adyo kjee, pjuru ma nrree xomu kja nu otr’u 
paa nu zana d’aja nziga d’aja kjee, pa ra tsaji nu 
mbaxkjua otr’u atr’aji d’aja xinchnrrajna ko zareje 
k’a potrb’uji kja in ñun’u d’aja b’áru k’a na k’anga, 
nu xinchnrrajna soo ra mebi k’o dyech’a yeje yo’o 
k’a na kanga ñeje k’o jñii xinchb’itu k’a na kanga, 
pas’aji a xoñiji nu jango b’ub’u e Mizhokjimi kja nu 
tr’ata n’itsimi, yo dyaja pas’aji kja in ts’iki n’itsimiji 
nu k’o pes’i.

Nu k’o ne ra májma nu xinch’nrrajna ngeje ma ya ra 
saja nu Mizhokjimi ts’itr’i Jesús, yo yo’o ne ra majma 

D’adyo kjee

yo dyech’a yeje zana k’o pes’i 
nu kjee. Kja nu xomu nu 31 
nu zana dyech’a yeje nziga 
d’aja kjee, ma ya zuru nu 
11:00 edyi xomu, yo martoma 
xinchiji a ñun’u kja n’itsimi, 
nrrezeku tenxe yo ntee poji 
kja nu otr’u mixa, ma ra 
ngaru nu mixa ra nrrutr’uji yo 
dyeza k’o pjan’a, nrrezek’u ya 
ro mbaraji yo yeko k’o pes’i 
lulu nu k’o jod’u yo martoma.

Nunjio jo pepji: Anónimo
Jmutu: José Dolores Juárez Guadalupe
Tradición mazahua de la comunidad de 

Agua Zarca Pueblo Nuevo, 
municipio de San Felipe del Progreso, 

Estado de México.

Nu mbaxkjua e Palesito Asensión

Nu mbaxkjua e Palesito Asensión

Kja nu tr’atajñiñi San Antonio la Isla: nu yencho paa 
nu zana nu mayo soo inchjuu e palesito Asensión. 
K’a na punkju kjee, me na joo k’o otu yo ntee, ma ra 
mburu nu mbaxkjua yo chi’i ra jiech’eji imb’itu nziga 
kja Hñähñu nrre ra nrrunuji d’aja b’os’u a xutrju ma 
ngeje ts’itr’i nrre ra nrrusb’uji mojmu a jomu.

Yo xutr’i ra jye’eji inb’itu nziga kja yo Hñähñu. Nujio 
dyaja ntee k’o b’ub’u kja nu jñiñi, ma ya bextrjo k’a 
ts’ike, edyi paa pa ra ngaru nu mbaxkjua ra nrrunuji 
jñonu ñeje tr’apju yo ra únuji yo ntee. Tenxe yo, ra 
ziji ma ra ngaru nu mixa k’a ra tsapuji e palesito, yo 
neme k’o kamaji ra nemeji tenxe nu mbaxkjua ñeje 
ra nrrutr’uji yo kuete.

Nujio jo pepji: Eladio Colindres Colindres
Nu ntee k’an’año majma nu jango ga ñaa nu jñaa: Juan Anselmo González. 

Tradición otomí. Monografía Municipal San Antonio la Isla,
Comité Editorial de la Administración Pública Estatal, México, 1999, p. 99.

In nem’e jyaru

Kja nu jñini pjie kjakjo a San Jusé Nu Totoc kja nu 
tr’ajñiñi Ocuilán kja nu Ts’ib’onrro Zumi, nem’eji yo 
mi kjaji mi jinkjo k’a ne chjuu “In nem’e jyaru”, nu 
k’a nem’eji a xes’e kja nu Loma del chibo, k’a b’ub’u 
nu jango ne mbes’e e jyaru ñeje a xoñiji nu jango 
b’ub’u nu ngunarkate nu Agegete, pa ra pjonguji in 
mbaxkjua e jyaru. Nujio, kjaji tsema, tsema nu zana 
julio, ma ra zuru k’a me na paa e jyaru ngeje yo paa 
ma pjuru nu zanto: nu mbaxkjua mezhe k’o nziyo 

In nem’e jyaru

paa nujio nem’e dya únuji 
setsi ra soyaji.

Yo nem’e, ném’eji ko yo b’izhi 
k’a mi pes’iji mi jinkjo nrro ga 
kjatrk’u in b’itu k’o jeeji. K’a 
xe d’aja nem’e k’a ne mbaraji 
yo ntee k’a b’ub’u kja nu jñiñi 
nu San Jusé Nu Totoc ngeje 
“Yo parchi”.

Jmutu: Juan Anselmo González
Tradición Tlahuica, municipio de Ocuilán,

Instituto Mexiquense de la Cultura,
Tercer encuentro regional de niños 

indígenas zona centro, Alas y Raíces 
a los Niños, México, 2005, p. 3.

Yo dya trjumbeñe

Nujio kjaji ma b’ub’u na punkju ntee, tenxe yo 
nrromingo nu zana octubre ma so’o inmbaxkjua nu 
palesito kja nu jñiñi, b’ub’u paa k’a exi atr’aji nrreze 
nu otr’u nrromingo kja nu zana dya, nu k’o ne ra 
májma yo ngeje ka ya ra mburu nu mbaxkjua kja nu 
jñiñi.

Ma nzhaa, yo b’ezo pjechiji nziga kja nrrixu, uxua, 
uii o k’o xe dyaja k’a ra neeji ra mbechiji.

Nujio jo pepji: Santiago Jaimes Figueroa 
Jmutu: Grisell Aniceto Ventura

Monografía Municipal, San Simón de Guerrero, 
Comité Editorial de la Administración Pública, México, 1986, pp. 61-62. 

Nu trjixtr’i

Kja nu jñiñi Manto del Río, kja nu tr’ajñiñi a Mbaro, 
kja nu Ts’ib’onrro a Zumi, pa ra soo ra tsaji nu 
trjixtr’i, yo in tata nu ts’imbane ra ma nuu yo ntee 
k’o nee ra tsaa nu kumbaji, nujio ra ma nuu ma 
xe b’ezhi d’aja zana, yo in tata nu ts’imbane ra 
nrrumb’u kjoreje, oreje, trjomechi ñeje nrranxa pa 
ra ún’u yo ra tsaa nu kumba, ma ra nrruru jaa ra 
tsaa nu palinu nu ts’imbane, ra mbas’aji pjeko ma 
paa ra jichiji.

Nu trjixtr’i

Nu paa k’a ra jichiji nu ts’imbane ra ma dyaraji nu 
jñaa k’a únu nu ts’imbokjimi ma dya be pjuru nu 
mixa, nrrezek’u ya ro ts’aa nu mixa pa ra soo ra 
jichiji nu ts’imbane, nu malina jeche tr’oxb’itu nu 
ts’imbane, nrrezek’u ya ro kjoguji nu jango jichiji 
yo mbane, yo palinu ra únu in yoo k’a na tr’oxu nu 
ts’imbane.

Ma ra ngaru ra jichiji nu ts’imbane yo in tata únu 
pojo a mboo kja nu n’itsimi yo palinu.

Jmutu: Grisell Aniceto Ventura
Costumbre mazahua de la comunidad de Manto del Río, 

Municipio de Atlacomulco, Estado de México.

Nu kumbate

Kja nu jñiñi k’a ne chjuu Francisco Serrato kja nu 
tr’ajñiñi Xanxua kja nu tr’atajñiñi Michoacán, ma 
ya ne ngaru ra xenzeji yo trjoo, tenxe yo mbepji 
ra mbos’uji yo lamu ra nrrus’uji yo chjoo ngek’o ra 
dyutr’uji kja dyeza. Yo menzumu ra dyatr’aji jñonu 
ñeje tenxe yo ra ziji nziga kja tr’osejme, tr’pjuu o 
ma jiyo kjoreje.

Nu kumbate

Tenxe yo ntee me majaji ga jñaji. Yo nrrixu junuji yo 
chjoo, yo b’ezo na joo ga chjeñe yo xika pa soguji 
kja dyeza. Ma ya ra ngaruji, ra nrrutuji d’aja trjo’o 
nziga d’aja dyeza ngekorga zoo tenxe yo jyutr’uji 
ko nzhajna.

Nujio ne ra májma, k’a únu pojo e siño jes’e 
nañak’a jo únu yo ts’itrjo’o nrro ra dyoru na yeje 
ngeko xe ra únu nu k’a xe d’aja kjee. Tenxe yo b’ezo 
ra ñonuji, ra ziji nu tr’apju o tr’osejme, ra nemeji 
ma b’ub’ub’izhi ga kjanurga ngaru nu mbaxkjua 
nu xepje ra únuji pojo nu inlamuji ñeje e siño jes’e 
ngeko xe ra mimiji k’arge chunkjee ngeko ra yepe 
ra ejeji ra ne xepjeji nu yo chjoo, nrro ra yepe ra 
kjaji nu kumbate.

Rufino Benítez Reyna,
Antología de fiesta, poesía, canto y cuento en lengua mazahua, 

2a. ed, México, Ed. Michoacanas, 2000, p. 47.

Dyotr’iji

Ngeje d’aja mbaxkjua k’a kjaa yo Hñäñhü kja 
d’aja nrrexomu ma dya be chjutu, kja in nzumu nu 
xutr’i, nu jango satr’a nu tr’ii ko in b’edyi, poji ko yo 
mbebizhi, tunuji senzhechjo, b’eche k’o nizhi lulu, 
trjomechi ñeje pare.

Ma mi jinkjo, mi kjaji ma nrre xomu, ya ge xoruji 
k’a mi dyoji in ch’iji mi siji ñeje mi nemeji tenxe nu 
xomu ra nrrebeji ma ro jonxoru; ma ya ra zuru k’a 
ra ma chjutu, nu malina mi jeche in tsezhe nu xutr’i 
ñeje ro dyeb’e in ñiste nrrezek’u ya ro moji kja nu 
n’itsimi. Ma ra ngaru ra chjutubi ya ro moji kja in 

Dyotr’iji

nzumu nu tr’ii pa ra tsaji nu mbaxkjua nu jango 
ra ñoñ’uji, ra ziji arro, ii ñeje kjuu, nrrezek’u ya ro 
mburu nu jnem’e. Mi b’ub’u k’o dyaja b’edyi k’a xe 
mi nem’etrjoji nu “Chimare cú”. Nujio mi kjaji kja 
in nzumu nu xutr’i ñeje nu tr’ii, yo nu tata yo tr’ii 
mi xipjiji jangorga mimibi na joo. Ma ra ngaru nu 
mbaxkjua echeji yo palinu ñeje yo nu nzhaa; k’o 
dyaja paa mi pa soguji kja in nzumu o mi pa kjok’uji 
kja ñ’ii me mi nem’eji ma moji nu “chimare cú”.

Nujio jo pepji: Jesús Arzate Becerril
Jmutu: Grisell Aniceto Ventura

Monografía municipal de Temoaya, Comité Editorial de la Administración 
Pública Estatal, México, 1999, pp. 133-135.

